
Y Pasg: Y Croeshoelio

[Marc 15:22-32]
(Cofiwch fod croeso i chi addasu’r geiriau a’r dafodiaith i’ch siwtio e.e. “Wythnos nesaf mae Sul y Pasg, neu, ”Yn fuan byddwn yn dathlu’r Pasg”, a.y.y.b)

Er gwybodaeth dyma sgript y clip ffilm

Dyma’r milwyr yn dod a Iesu i Golgotha, sy’n golygu ‘Lle y Benglog’.

Dyma nhw’n cynnig gwin wedi ei gymysgu â chyffur lladd poen iddo, ond gwrthododd ei gymryd.

Ar ôl ei hoelio ar y groes dyma nhw’n gamblo i weld pwy fyddai’n cael ei ddillad.
Naw o’r gloch y bore oedd hi pan wnaethon nhw ei groeshoelio. Roedd arwydd ar y groes yn dweud beth oedd y cyhuddiad yn ei erbyn. Y geiriau ar yr arwydd oedd “Brenin yr Iddewon.”

Cafodd dau leidr eu croeshoelio yr un pryd â Iesu, un bob ochr iddo.

Roedd y bobl oedd yn pasio heibio yn gwneud sbort am ei ben, ac yn gweiddi pethau cas ato. “Ha! Ti dd’wedodd dy fod ti’n mynd i ddinistrio’r deml a’i hadeiladu eto o fewn tri diwrnod.”
 “Achub dy hun oddi ar y groes yna.”
Roedd y prif offeiriaid a’r arbenigwyr yn y Gyfraith hefyd yn cael sbort ymhlith ei gilydd. “Roedd e’n achub eraill ond dydy e ddim yn gallu achub ei hun.”
Os mai ef yw’r Meseia, Brenin Israel, beth am i ni ei weld yn dod i lawr oddi ar y groes. Gwnawn ni gredu wedyn.

Roedd y lladron hefyd yn dweud pethau cas wrth Iesu.
· Y person pwysicaf yn y Beibl ydy Iesu Grist. Rydyn ni’n dathlu ei eni i’r byd bob Nadolig. Adeg y Pasg rydyn ni’n cael cyfle i ddysgu mwy am ei fywyd ar ôl iddo dyfu i fyny.
· Faint ydyn ni’n wybod am Iesu? Beth am ddysgu ychydig amdano?
Mair: Mair mam Iesu ydw i. Roedd Iesu’n wahanol i bob plentyn arall. Daeth angel o’r enw Gabriel i’m gweld i, a dweud fy mod am gael plentyn, ac mai Mab Duw fyddai’r plentyn.

Joseff: Joseff  gŵr Mair ydw i. Fe ofalais i am Iesu pan oedd o’n tyfu. Daeth angel ata i hefyd a dweud mai Iesu oedd yr enw roeddwn i i fod i’w roi iddo, am mai ef fyddai’n achub ei bobl o’u pechodau.

Martha: Martha ydw i. Roedd fy mrawd Lasarus yn sâl iawn, a dyma fo’n marw. Pan ddaeth Iesu i fy ngweld i, dyma fo’n mynd at fedd Lasarus a galw arno i ddod allan. Cerddodd Lasarus allan o’r bedd yn fyw!

Jairus: Jairus ydw i. Roedd gen i ferch fach hyfryd ac annwyl iawn. Roedd hi’n sâl iawn ac es i i ofyn i Iesu am help. Ond dwedodd pawb ei bod hi wedi marw. Ond daeth Iesu i fy nhŷ a dweud, “Cod ar dy draed mhlentyn i!” Daeth bywyd yn ôl i'w chorff a chododd ar ei thraed yn y fan a'r lle.
Bartimeus: Bartimeus ydw i. Doeddwn i ddim yn gallu gweld. Roeddwn i’n ddall. Fe roddodd Iesu fy ngolwg yn ôl i mi.

Llais: Roeddwn i wedi colli popeth. Roeddwn i wedi colli fy nheulu, fy ffrindiau a fy nghartref. Roeddwn i’n gorfod byw yn y bryniau tu allan i’r pentref am fy mod yn sâl o’r gwahanglwyf. Ond daeth Iesu heibio a’m gwella. Cefais fy mywyd yn ôl. 
· Roedd Iesu yn sbesial. Roedd o’n wahanol i bawb arall. Roedd o’n dysgu’r bobl am Dduw, ac yn gwneud gwyrthiau. 

· Mae gan Iesu enwau arbennig hefyd,

· Emaniwel – sef Duw gyda ni.

· Y Bugail Da.

· Bara’r bywyd

· Y ffordd, yr Un gwir a’r bywyd
· Gwyliwch y clip ffilm i weld be ddigwyddodd i Iesu ar y groes- [dangos y clip]
· Rydyn ni wedi gweld Iesu’n cael ei gam-drin. Roedd pawb yn gas ac yn greulon tuag ato. Ond, fe ddwedodd un lleidr rywbeth rhyfeddol iawn, 

Lleidr:  “Dyn ni'n haeddu cael ein cosbi am yr hyn wnaethon ni. Ond wnaeth hwn ddim byd o'i le. Iesu, cofia amdana i pan fyddi di'n teyrnasu.” 
· Roedd un o’r lladron wedi credu mai Iesu oedd Mab Duw. Roedd o wedi deall nad oedd Iesu wedi gwneud dim byd o’i le.

· Mae’r neges yma yn bwysig iawn. Tra rydyn ni’n fyw dydy hi byth yn rhyw hwyr i droi at Iesu. Doedd gan y lledir ddim ond ychydig o funudau ar ôl i fyw, ond yn yr amser byr yna daeth i nabod a thrystio Iesu.

· Er fod y lleidr wedi gwneud llawer o bethau drwg yn ystod ei fywyd, roedd Iesu’n fodlon ei garu a dwedodd wrth y lleidr:

 “Wir i ti — cei di ddod gyda mi i baradwys heddiw.”
· Dyma ydy un o negeseuon pwysig y Pasg – bod pob un sy’n credu yn Iesu fel Arglwydd yn cael mynd i’r nefoedd. “Credu yn yr Arglwydd Iesu, dyna sut mae cael dy achub”, (Actau 16:31) ydy neges glir y Beibl.
· Ydych chi’n cofio rhai o enwau Iesu: Emaniwel – sef Duw gyda ni; Y Bugail Da; Bara’r bywyd; Y ffordd, yr Un gwir a’r bywyd...ac un arall arbennig iawn sef,  ‘Yr Atgyfodiad a’r Bywyd’.

· Er fod Iesu wedi marw ar y groes, daeth yn ôl yn fyw – fe atgyfododd. Dydy marwolaeth ddim yn ddigon cryf i ddal gafael ar Fab Duw. 

· Mae’r Pasg yn amser i ddathlu bywyd perffaith Iesu ar y ddaear, ei farwolaeth ar y groes droson ni, a’i atgyfodiad ar y trydydd dydd yn fyw o’r bedd. 

· Gweddïwn: Ein Tad, diolch i ti am Iesu. Diolch am ei gariad tuag at bobl y byd. Diolch am ei amynedd perffaith yn helpu’r tlawd a’r gwan. Diolch am ei arweiniad cadarn yn dysgu ei ddisgyblion. Diolch am ei fywyd perffaith yn hollol ufudd i ti, ein Tad nefol. Diolch nad ydy Iesu byth yn gwrthod neb sy’n troi ato – hyd yn oed lleidr yn hongian ar groes. Helpa ni i ddathlu bod Iesu Grist yn fyw! Amen.

